
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
নক্ষত্র হারায়ে ফেলে


 


নক্ষত্র হারায়ে ফেলে কোনােদিন তার হৃদয়ের জ্যোতি,

সিন্ধুর সুরের ছন্দ অন্ধকারে কোনােদিন যদি স্তব্ধ হয়,

উচ্ছল বিশৃঙ্খলা যদি এই পৃথিবীর বুকে লেগে রয়,

প্রাণের শাসন করে কোনােদিন যদি মৃত্যু—নিরাশা-নিয়তি,

যদি পথ বুজে যায়,—স্তব্ধ হ’য়ে থেমে যায় পথিকের গতি,

ক্লান্ত হয়ে ঘুমাবার অবসর খুঁজে ফেরে যদি এ হৃদয়,

তা হলে প্রেমেরে সে কি হারায়েছে?—জীবনের সাথে কথা কয়

যেই প্রেম, যার দুটি হাত ধরে ভুলে যাই পৃথিবীর ক্ষতি;



কোনাে দূর আকাশের নক্ষত্রের বুক থেকে পৃথিবীতে তারে

আমরা ডাকিয়া আনি,—সে আসিবে কবে?—তার অপেক্ষায় থেকে

মানুষ জাগিয়া রয়;—মানুষের মতাে আর কে জাগিতে পারে

প্রেমের প্রতীক্ষা করে,—হে প্রেম,—তােমারে ডেকে-ডেকে!

আমাদের সব আলাে নিভে যায় আমাদের সব দীপাধারে,

হৃদয়ের অন্ধকারে তারার মতন আলাে ল’য়ে জ্বলিবে কে?

		 এই পাতা শেষ সম্পাদিত হয়েছে ০৩:৫০টার সময়, ৩০ ডিসেম্বর ২০২১ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

